
Аnnоtаtsiyа. Maqolada bozor munosabatlari sharoitida korporativ munosabatlarning vujudga
kelish asoslari, ularni har tomonlama qoʻllab-quvvatlash, huquqiy tartiblari, shuningdek, korporativ
nizolar tushunchasiga e’tibor qaratildi. Korporativ munosabatlarning huquq tarmogʻidagi tushunchasi
tahlil qilindi. Yurisprudensiya sohasida korporativ munosabatlar va korporativ nizolar tushunchasi, 
uning turlari, bozor munosabatlari sharoitida ushbu subyektlarning oʻrni va ahamiyati oʻrganildi.
Korporatsiyalarni tashkil etishning tashkiliy-huquqiy asoslari va shakllari, korporativ nizolar tushunchasi, 
ularning kelib chiqish sabablari, korporativ nizolarni hal qilishning zamonaviy usullari, korporativ 
nizolarning ilmiy va amaliy asoslari, shuningdek, tadqiqot jarayonida korporativ munosabatlarning milliy 
va xorijiy tajribalari hamda olimlarning nazariy va amaliy �ikr-qarashlari qiyosiy jihatdan oʻrganildi.
Mazkur maqolada korporativ nizolarni hal qilishning eng maqbul usullarini oʻrganish asosida ularni aniq
vaziyatlarda qoʻllash amaliyoti ham tadqiq etildi. Shu oʻrinda korporativ nizolarni hal qilishning maqbul
usullarini oʻrganishda qiyosiy-huquqiy, falsa�iy ilmiy metodlari qoʻllandi. Shuningdek, ilmiy tadqiqot
jarayonida korporativ munosabatlar boʻyicha dunyo tajribasi, huquq amaliyoti oʻrganildi.

Kаlit sоʻzlаr: korporatsiya, korporativ munosabat, kоrpоrаtiv nizо, sud, hakamlik sudi, mediatsiya,
arbitraj, mediator

Аннотация. В статье анализируются основания возникновения и развития корпоративных 
отношений в условиях рыночной экономики, вопросы их правового регулирования, а также 
понятие и виды корпоративных споров. Исследованы организационно-правовые основы и формы 
создания корпораций, причины возникновения корпоративных споров и современные способы их 
разрешения. В ходе исследования проведён сравнительный анализ национального и зарубежного 
опыта регулирования корпоративных отношений и разрешения корпоративных споров, 
правоприменительной практики, а также теоретических и практических подходов учёных. 
Особое внимание уделено определению оптимальных способов разрешения корпоративных 
споров и возможностям их применения в конкретных ситуациях. В исследовании использованы 
сравнительно-правовой, системный, аналитический и философский методы.

Ключевые слова: корпорация, корпоративные отношения, корпоративный спор, суд, 
третейский суд, медиация, арбитраж, медиатор

ACCEPTABLE METHODS FOR RESOLVING CORPORATE DISPUTES

Kuvandikov Zokir Oblakulovich,
Associate Professor of the Department of Civil Law Sciences,

Samarkand State University named after Sharof Rashidov

Norimova Matluba Turgun kizi,
Master’s Student at Samarkand State University 

named after Sharof Rashidov

Abstract. This article examines the grounds for the emergence of corporate relations under market 
conditions, their comprehensive support, legal regimes, and the concept of corporate disputes. It analyzes 
the notion of corporate relations within the branch of law, exploring the concepts of corporate relations 
and corporate disputes in jurisprudence, their types, and the role and signi�icance of subjects in a market 
economy. The study investigates the organizational and legal foundations and forms of establishing 
corporations, the de�inition of corporate disputes, their root causes, modern methods of resolving them, 
and their scienti�ic and practical bases. Furthermore, the research comparatively evaluates national 
and foreign experiences concerning corporate relations alongside the theoretical and practical views 
of scholars. Based on studying optimal methods for resolving corporate disputes, the paper explores 
the practice of applying them in speci�ic situations. In examining these optimal resolution methods, 
scienti�ic approaches such as comparative-legal and philosophical methods were utilized, alongside a 
comprehensive review of global experience and legal practice in the �ield of corporate relations.

Keywords: corporation, corporate relationship, corporate dispute, court, arbitral tribunal, 
mediation, arbitration, mediator

Kirish
Har qanday davlat barqaror rivojlanishi uchun, avvalambor, u mustahkam iqtisodiy 

va huquqiy tizimga ega boʻlishi lozim. Bozor iqtisodiyoti asosida rivojlanayotgan har bir 
davlatning iqtisodiy barqarorligi uning tadbirkorlik-biznes munosabatlari subyektlarini 
ishonchli va kuchli huquqiy himoya qilish bilan chambarchas bogʻliq. Hozirgi oʻzgarib 
borayotgan bozor munosabatlarida eng kuchli kompaniyalargina Oʻzbekiston va jahon 
bozorida oʻz oʻrnini yoʻqotmasdan kelmoqda. Jumladan, Oʻzbekiston iqtisodiyotiga yaqin 
yillarda kirib kelgan va yangi tushuncha hisoblanadigan korporatsiyalar har bir davlatning 
nafaqat mustahkam iqtisodiy negizi, balki jahon bozorida tez oʻrin egallay oladigan iqtisodiyot 
subyekti hisoblanadi. Shu sababli ham har bir davlat jahon bozorida oʻrnini topishi uchun 



12.00.03 – FUQAROLIK HUQUQI. 
TADBIRKORLIK HUQUQI. OILA HUQUQI. 
XALQARO XUSUSIY HUQUQ

2026-YIL 3-SON
VOLUME 3 

ISSUE 3 / 2026

66 ISSN 2181-8118 O‘ZBEKISTON QONUNCHILIGI TAHLILI / ОБЗОР ЗАКОНОДАТЕЛЬСТВА УЗБЕКИСТАНА / UZBEKISTAN LAW REVIEW 

korporatsiyalar faoliyatini takomillashtirishi va ularning faoliyatini huquqiy jihatdan 
mustahkamlab qoʻyishi darkor. Har bir shaxsning huquqiy himoyasi esa qonun hujjatlarida oʻz 
aksini topadi. 

Ta’kidlab oʻtish joizki, mamlakatimizda korporativ munosabatlar yetarli darajada 
rivojlanmagan. Bu esa korporatsiyalarning tashkil etilishi va rivojlanishiga toʻsqinlik 
qilmoqda, ularning faoliyati qonun hujjatlari bilan tartibga solinmaganligi va huquqlari yetarli 
darajada muhofaza qilinmaganligi sababli chet el investitsiyalarining ham kirib kelishiga 
toʻsiqlarni yaratadi. 

Jahon bozorini kuzatadigan boʻlsak, dunyo iqtisodiyotini qaysi davlatda yirik kompaniya 
boʻlsa oʻsha davlat boshqaradi. Misol uchun, “Tesla”, “Apple”, “Amazon”, “Adidas”, “Nike”, 
“Coca-Cola” kabi yirik kompaniyalarning barchasi korporatsiya hisoblanadi va mahsulotlari 
jahon bozorida yetakchi hisoblanadi. Oʻzbekistonning milliy iqtisodiyoti tahlil qilinsa, bu 
kabi dunyoga mashhur nomga ega boʻlgan kompaniyalarni uchratmaymiz. Buning asosiy 
sababi esa korporativ munosabatlarning shakllanmaganligi va korporatsiyalar tashkil 
etilgan boʻlsa-da, korporativ munosabatlarda ziddiyatlarning vujudga kelayotganligidir. 
Korporativ nizolarni hal qilishning toʻgʻri mexanizmi yoʻqligi esa ularda yanada chalkashlik va 
muammolarning qayta-qayta vujudga kelishiga sabab boʻlmoqda. 

Korporativ munosabatlarda nizolarni hal qilishning muqobil usullaridan foydalanish 
ularning tez va toʻgʻri hal qilinishiga olib keladi, shuningdek, vaqt va pul tejalishiga sabab 
boʻladi.

Tadqiqot jarayonida uchta savolga javob berishga harakat qilindi: birinchidan, korporativ 
nizolar tushunchasi, uning oʻziga xos xususiyatlari va kelib chiqish sabablari nimalardan 
iborat; ikkinchidan, korporativ nizolarni hal qilishning qanday usullari bor; uchinchidan, 
korporativ nizolarni hal qilishda qanday usullar maqbul hisoblanadi?

Mazkur ilmiy tadqiqot H.R. Rahmonqulov, S.S. Gulyamov, M. Kamalov, M. Saidov kabi milliy 
olimlarimiz hamda John Armour, E.F. Baybekova, I.V. Kalimullina kabi chet ellik korporativ 
huquq va korporativ nizolarni tadqiq qilgan olimlarning asarlarida korporatsiya va uning 
elementlari, korporativ munosabatlar, korporativ nizolar tushunchalari ochib berilgan 
nazariy qarashlari hamda F.B. Ibratova, M. Choriyev, O. Sobirjonov, M. Saidov, E.F. Baybekova, 
I.V. Kalimullinalarning nazariy va amaliy izlanishlari, shuningdek, sud amaliyoti asosida olib 
borildi. Taʼkidlab oʻtish lozimki, korporativ nizolar va ularning turlari, tushunchasini olimlar 
turlicha taʼri�lashgan. Qonunchiligimizda esa korporatsiya atamasining aniq bir xususiyatlari 
yoritilgan taʼri�i mavjud emas. 

Maqolada Oʻzbekistonda korporativ nizolarning vujudga kelishi sabablari va ularni maqbul 
usullardan foydalangan holda hal qilish masalalari yoritilgan. Mazkur tadqiqotda ilmiy 
bilishning tahlil, umumlashtirish, mantiqiy, statistik, sotsiologik usullaridan foydalanilgan.

Asosiy qism
Korporativ nizolar tushunchasi va ularni hal qilishga oid masalalar boʻyicha ilmiy-

amaliy tadqiqot ishlarini olib borishdan oldin iqtisod va huquq sohasida duch keladigan 
“korporatsiya”, “korporativ nizo” kabi atamalarning mazmunini ochib berish talab 
etiladi. Ushbu atamalarning barchasi korporatsiya tushunchasidan kelib chiqqan boʻlib, 
korporatsiyada yuzaga keladigan oʻzaro munosabatlar korporativ munosabatlarning 
shakllanishiga, korporativ munosabatlar esa korporativ huquq sohasining yuzaga kelishiga 
asos boʻlib xizmat qilgan. Shu oʻrinda “Korporatsiyaning oʻzi nima?”, “Korporativ huquq 
doirasidagi korporativ nizolarga qanday munosabatlar natijasida paydo boʻlgan nizoli holatlar 
kiradi?” degan savol tugʻiladi. 

“Korporatsiya” tushunchasi lotin tilidan olingan boʻlib, muayyan shaxslarning birlashmasi, 
jamiyati, uyushmasini, ularning hamkorlik qilishini, ular oʻrtasida umumiylik mavjudligini 
bildiradi. Hozirgi “korporatsiya” tushunchasining paydo boʻlishi qadimgi rim huquqiga borib 
taqaladi. “Korporatsiya” soʻzi (lotincha “corporation” atamasidan olingan) professional 
yoki tabaqalar manfaatlari birligi boʻyicha uyushgan shaxslar guruhini, ittifoqini anglatadi. 
Ammo rim huquqini oʻrganadigan olimlarning taʼkidlashicha, Rimda korporatsiyalar yuridik 
shaxsni emas, har ishtirokchi mulkdagi hissasini egallaydigan va uchinchi shaxslar bilan 
mustaqil munosabatlarga kirisha oladigan oddiy shirkat tarzidagi uyushmani bildiradi 
(Dorozhinskaya, 2016). Korporatsiya haqidagi ushbu tushuncha bugungi kunda butunlay 
oʻzgargan boʻlib, oʻzbek olimlaridan M. Saidovning (2019) �ikriga koʻra, tashkilot korporatsiya 
hisoblanishi uchun u ikki yoki undan ortiq shaxslar (ta’sischilar) tomonidan tashkil etilgan, 
ya’ni muayyan shaxslarning tashkiliy birligi boʻlishi kerak. Xususan, korporatsiya ikki yoki 
undan ortiq shaxslar tomonidan tadbirkorlik faoliyati bilan shugʻullanish va muayyan foyda 
olish maqsadida har biri ma’lum miqdordagi mol-mulkni yoki mablagʻni birga qoʻshgan holda 
u yoki bu tashkiliy-huquqiy shakldagi yuridik shaxs tashkil etiladi. Agar yuridik shaxsning 
ishtirokchisi (ta’sischisi) bitta shaxsdan iborat boʻlsa, u korporatsiya hisoblanmaydi. Ya’ni 
ushbu ilgari surilgan �ikrga koʻra, korporatsiya bir necha yuridik shaxslarning foyda olish 
maqsadida birlashishi tushuniladi. Sodda qilib aytganda, olma yetishtirishga ixtisoslashgan 
“M” korxona va tabiiy sharbat ishlab chiqaradigan “D” MCHJ bilan birlashib bitta “Fruit” 
korporatsiyasini tashkil etishi mumkin. Bu ma’lum ma’noda hozirgi korporatsiyalarning asl 
tabiatiga yaqin ta’rif hisoblanadi. Misol uchun, dunyoga mashhur “Adidas” korporatsiyasi 
kiyim, oyoq kiyimi, sumka hamda boshqa biz bilgan va bilmagan mahsulotlarni ishlab 
chiqaradi. Bu esa u bir necha yillar davomida turli �irmalar bilan birlashib bitta korporatsiyani 
tashkil etganidan dalolat beradi.

Korporatsiya yuridik shaxs hisoblanishi uchun u nafaqat oʻz mulkiga ega boʻlishi, balki 
oʻz majburiyatlari yuzasidan mol-mulki bilan javob berishi, mustaqil balans va smetaga 
ega boʻlishi bilan birgalikda u muayyan foyda olishni maqsad qilgan ikki yoki undan ortiq 
shaxslarning ma’lum miqdorda mol-mulki yoki mablagʻini qoʻshgan holda tashkil etilishi 
lozim. Bundan kelib chiqadiki, korporatsiyaning ikkita asosiy belgisi mavjud, ya’ni u yuridik 
shaxs boʻlishi va ikki yoki undan ortiq shaxslarning ittifoqidan tuzilishi kerak. Bundan 
tashqari, tashkilot yuridik shaxs boʻlishi, cheklangan javobgarlikning mavjudligi, oʻtkazib 
boʻladigan ulushlar, markazlashgan boshqaruv, kapital hissa qoʻshuvchilar tomonidan 
birgalikda egalik qilinishi kabi belgilar korporatsiyaning asosiy belgilaridan hisoblanadi 
(Armour et al., 2009). 

Korporativ nizolar turli nizolar, aksiyadorlar va investorlarning toʻnashuvlari, yuridik 
shaxs sifatida aksiyadorlik jamiyatiga nisbatan da’volar koʻrinishlarida namoyon boʻladi. 
Bu nizolar asosida odatda tomonlarning iqtisodiy manfaati yotadi, koʻp hollarda esa milliy 
qonunchilikdagi boʻshliqlar va har xilliklar yoki ularning xalqaro xususiy huquq yoxud chet el 
davlatlari qonunlari me’yorlari bilan mos kelmasligi tufayli jiddiy qarama-qarshiliklar vujudga 
keladi (Rahmonqulov & Gulyamov, 2008).

Korporativ nizolarning kelib chiqish sabablari haqida ayrim olimlarning �ikrlari mavjud. 
Xususan, koʻpchilik olimlar oʻz izlanishlarida korporativ nizolar korporatsiya ichida yuridik 
va iqtisodiy manfaatlar toʻqnashuvi natijasida yuzaga keladigan kelishmovchiliklar sababli 
korporativ nizolar kelib chiqishini aytishgan. Bunday kelishmovchiliklar aksiyadorlar 
oʻrtasida, aksiyadorlar va rahbariyat oʻrtasida, kompaniyalar oʻrtasida, xodimlar va 
kompaniya oʻrtasida, moliyaviy nizolar yuzasidan va ta’sis hujjatlari boʻyicha yuzaga kelishi 

mumkin. Ushbu nizolar odatda aksiyadorlarning hissasi bilan bogʻliq muammolar, aksiyalarni 
oʻtkazish boʻyicha nizolar, kompaniyani hal qilish boʻyicha nizolar va kompaniyani tugatish 
bahslarini oʻz ichiga oladi. Bunday nizolar odatda kompaniya faoliyati va uning aksiyadorlari 
huquqlariga bevosita taʼsir koʻrsatadigan murakkab huquqiy masalalar va muhim tijorat 
manfaatlarini oʻz ichiga oladi (Xiangming & Heng, 2024).

Oʻzbekiston Respublikasi Iqtisodiy protsessual kodeksining 30-moddasiga koʻra 
korporativ nizolar boʻyicha ishlar jumlasiga quyidagilar kiradi: yuridik shaxsni tashkil etish, 
qayta tashkil etish va tugatish bilan bogʻliq nizolar, xoʻjalik jamiyatlari va shirkatlarining 
ustav fondidagi (ustav kapitalidagi) aksiyalarning, ulushlarning, kooperativlar a’zolari 
paylarining mansubligi, ularga yuklamalar belgilash va ulardan kelib chiqadigan huquqlarni 
amalga oshirish bilan bogʻliq nizolar, bundan xoʻjalik jamiyatlari va shirkatlarining ustav 
fondidagi (ustav kapitalidagi) aksiyalarni, ulushlarni, kooperativlar a’zolarining paylarini oʻz 
ichiga oluvchi meros mol-mulkni yoki er-xotinning umumiy mol-mulkini boʻlish bilan bogʻliq 
holda yuzaga keladigan nizolar mustasno, yuridik shaxs ishtirokchilarining (muassislarining, 
a’zolarining) yuridik shaxs tomonidan tuzilgan bitimlarni haqiqiy emas deb topish va (yoki) 
bunday bitimlarning haqiqiy emasligi oqibatlarini qoʻllash haqidagi da’volari boʻyicha nizolar, 
qimmatli qogʻozlar emissiyasi bilan, shu jumladan emitentning boshqaruv organlari qarorlari 
yuzasidan nizolashish bilan, emissiyaviy qimmatli qogʻozlarni joylashtirish jarayonida 
tuzilgan bitimlar, emissiyaviy qimmatli qogʻozlar chiqarish (qoʻshimcha ravishda chiqarish) 
natijalari boʻyicha hisobotlar (xabarnomalar) yuzasidan nizolashish bilan bogʻliq nizolar, 
qimmatli qogʻozlarni nominal saqlovchilarning aksiyalar va boshqa qimmatli qogʻozlarga 
boʻlgan huquqlarni hisobga olish, qonunda nazarda tutilgan boshqa huquq va majburiyatlarni 
qimmatli qogʻozlarni joylashtirish va (yoki) ularning muomalasi munosabati bilan qimmatli 
qogʻozlarning nominal saqlovchilari tomonidan amalga oshirish bilan bogʻliq faoliyatidan 
kelib chiqadigan nizolar, yuridik shaxs ishtirokchilarining umumiy yigʻilishini chaqirish 
toʻgʻrisidagi nizolar hamda yuridik shaxs boshqaruv organlarining qarorlari ustidan shikoyat 
qilish toʻgʻrisidagi nizolar. Shuningdek, qonunga muvo�iq boshqa nizolar ham kiritilishi 
mumkin (Republic of Uzbekistan, 2022).

Mazkur turdagi korporativ nizolar korporatsiyaning obroʻsini tushirmagan holda hal 
qilinishi lozim. Jumladan, korporativ nizolarni hal qilish – puxta rejalashtirish, koʻrib chiqish 
va boshqarishni talab qiladigan murakkab jarayon. Bu nafaqat nizoni hal qilish, balki tomonlar 
oʻrtasidagi munosabatlarni saqlab qolishni ham oʻz ichiga oladi. Shunday qilib, kompaniyalar 
nizolarni adolatli va samarali tarzda hal qilish uchun aniq siyosat va tartiblarga ega boʻlishlari 
juda muhimdir. Nizolarni hal qilishda kompaniyalar duch keladigan asosiy muammolardan 
biri har bir aniq nizo uchun toʻgʻri mexanizmni tanlashdir. Bu mediatsiya, arbitraj yoki sud 
muhokamasi kabi nizolarni hal qilishning turli mexanizmlarining afzallik va kamchiliklarini 
tushunishni talab qiladi (Ibratova, 2021). Misol uchun, yuridik shaxs ishtirokchilarining 
(muassislarining, a’zolarining) yuridik shaxs tomonidan tuzilgan bitimlarni haqiqiy emas deb 
topish va (yoki) bunday bitimlarning haqiqiy emasligi oqibatlarini qoʻllash haqidagi da’volari 
boʻyicha nizolarni hal qilish uchun tomonlar toʻgʻri usulni tanlashlari nizo hal boʻlganidan 
soʻng ijrosi masalasida oʻzaro kelishmovchiliklar yuzaga kelishining oldini oladi. Yoxud 
usul yoki tomonlar oʻrtasida nizoni hal qilishning toʻgʻri mexanizmi ularning keyingi biznes 
munosabatlari yomonlashuvining oldini oladi va oʻzaro ishonchni saqlab qoladi. Shu sababli 
ham korporativ nizolarni samarali va maqbul tarzda hal qilishda tomonlar nizoni hal qilish 
masalasini puxta tashkil etishlari va hal qilish jarayonida oʻzaro munosabatlarga eʼtiborli 
boʻlishlari lozim.

Korporativ nizolarni hal qilish kompaniyalar nizolarni boshqarish va hal qilish uchun 
foydalanishi mumkin boʻlgan bir qator mexanizmlarni oʻz ichiga oladi. Ushbu mexanizmlarni 
norasmiy va rasmiy mexanizmlarga boʻlish mumkin (Ibratova et al. 2022). Bu mexanizmlarni 
bir maʼnoda suddan tashqari va sud tartibida hal qilinadigan mexanizmlar deb hisoblash 
mumkin.

Fikrimizcha, korporativ nizolar – yuridik shaxs faoliyati jarayonida ishtirokchilar, 
aksiyadorlar, boshqaruv organlari yoki boshqa manfaatdor shaxslar oʻrtasida yuzaga 
keladigan kelishmovchiliklardan iborat boʻlib, bunday nizolarni hal qilishda quyidagi usullarni 
qoʻllash muhim ahamiyatga ega. 

Birinchidan, nizolarni suddan tashqari hal qilish. Suddan tashqari korporativ nizolarni hal 
qilish usullariga muzokaralar, mediativ kelish va kengashlar orqali yarashuvni kiritish mumkin. 

Norasmiy mexanizmlardan biri muzokaralar tomonlar oʻrtasida oʻzaro maqbul yechimga 
erishish uchun muhokama qilish hisoblanadi. Bu usulda korporativ nizolar muzokaralar olib 
borish bilan amalga oshiriladi. Korporativ nizolarni hal qilish boʻyicha muzokaralar odatda 
tomonlar va ularning vakillari, masalan, advokatlar yoki mediatorlar oʻrtasida bir qator 
uchrashuvlar yoki muhokamalarni oʻz ichiga oladi. Tomonlar oʻzaro maqbul kelishuvga 
erishish maqsadida maʼlumot almashishlari, takli�lar kiritishlari va boshqa aloqa shakllarini 
amalga oshirishlari mumkin (Ibratova, 2022).

Murosa yechimlarini topish uchun tomonlar oʻrtasida bevosita muloqot, agar tomonlar 
biznes munosabatlarini saqlab qolishdan manfaatdor boʻlsa, tezroq va arzonroq variant boʻlib 
xizmat qilishi mumkin. Korporativ nizolarni hal qilishda muzokaralar olib borish ham oʻziga 
xos xususiyatlarga ega boʻlib, ularning ijobiy va salbiy tomonlari mavjud:

Ijobiy xususiyatlar: 
– samarali hal qilish: muzokaralar uzoq sud jarayonidan hal qilingandan koʻra nizolarni 

tezroq hal qilish imkonini beradi;
– max�iylik: muzokaralar ikkala taraf uchun shaxsiy jarayon boʻlib, oʻz kelishmov-

chiliklarini jamoatchilik nazoratisiz hal qilish imkonini beradi;
– tejamkorlik: muzokaralar nizo sud jarayonida hal qilinganga qaraganda ancha 

arzonroq, chunki ish sud tomonidan hal etilganda advokat xizmati yoki katta miqdordagi sud 
xarajatlarini talab qilmaydi;

– munosabatlarni saqlaydi: muzokaralar manfaatdor tomonlar oʻrtasidagi oʻzaro 
munosabatlarni saqlab qoladi, doʻstona yechimga olib keladi. 

Salbiy xususiyatlar: 
– kuch nomutanosibligi: agar bir tomon boshqasidan sezilarli darajada koʻproq kuchga ega 

boʻlsa, (masalan, yirik korporatsiya va kichik biznes) muzokaralar olib borish ehtimoli kam; 
– cheklangan huquqiy himoya vositalari: muzokaralar har doim ham qonuniy kuchga ega 

boʻlgan kelishuvga olib kelishi mumkin, agar boshqa tomon kelishuvni bajarmasa, bir tomon 
qonuniy himoya vositalarisiz qolishi mumkin; 

– hissiy omillar: muzokaraga gʻazab yoki norozilik kabi his-tuygʻular taʼsir qilishi mumkin, 
bu ikkala tomonning qarorga kelishini qiyinlashtiradi.

Kengashlar (qoʻmitalar) orqali yarashuv. Ushbu usulda korporativ nizolarning ayrim 
bosqichlarida tomonlar mustaqil ekspertlardan iborat kengashlar yoki qoʻmitalar yordamiga 
murojaat qilishlari mumkin. Bu ichki korporativ siyosatning bir qismi boʻladi.

Nizolarni hal qilishning tegishli mexanizmini tanlash nizoning tabiati, tomonlar oʻrtasidagi 
munosabatlar va kerakli natijani oʻz ichiga olgan bir qator omillarga bogʻliq. Misol uchun, 
agar tomonlar uzoq muddatli biznes munosabatlarini saqlab qolishni xohlasalar, mediatsiya 

hakamlik yoki sud muhokamasidan koʻra yaxshiroq variant boʻlishi mumkin. Agar nizo 
murakkab huquqiy masalalar yoki katta miqdordagi pul bilan bogʻliq boʻlsa, sud jarayoni 
zarur boʻlishi mumkin (Ibratova, 2022).  

Mediatsiya tomonlar oʻrtasida munozarani osonlashtirish va kelishuvga erishishga 
yordam berish uchun neytral uchinchi shaxsdan foydalanishni oʻz ichiga oladi. Ushbu 
mexanizmlar nizolarni tez va tinch yoʻl bilan hal qilishda samaralidir va tomonlar oʻrtasidagi 
munosabatlarni saqlab qolishga yordam beradi.

Mediatsiya (nizolarni muqobil hal qilish) uchinchi shaxs (vositachi) nizo tomonlariga 
kelishuvga erishishda yordam beradigan jarayon boʻlib, bunda mediator qaror qabul qilmaydi, 
faqat muhokama va murosa topishga yordam beradi. Korporativ nizolarda mediatsiya orqali 
aksiyadorlar yoki ishtirokchilar oʻrtasidagi kelishmovchiliklar sudga murojaat qilmasdan hal 
qilinadi.

Nizolarni xolis uchinchi shaxs ishtirokida oʻzaro kelishuv bitimi orqali hal qilishni 
taʼminlash maqsadida 2018-yil 3-iyulda Oʻzbekistonda Respublikasining “Mediatsiya 
toʻgʻrisida”gi OʻRQ-482-sonli Qonuni qabul qilingan (Republic of Uzbekistan, 2018). 
Mazkur qonunga koʻra, kelib chiqqan nizoni tara�larning oʻzaro maqbul qarorga erishish 
maqsadidagi ixtiyoriy roziligi asosida uchinchi shaxs koʻmagida hal qilish usuli mediatsiya 
hisoblanadi. Ushbu qonun orqali mediatsiya fuqarolik-huquqiy munosabatlardan, shu 
jumladan, tadbirkorlik faoliyatini amalga oshirish munosabati bilan kelib chiqadigan 
nizolarga, shuningdek, yakka mehnat nizolariga va oilaviy-huquqiy munosabatlardan kelib 
chiqadigan nizolarga mediatsiyani qoʻllash bilan bogʻliq munosabatlarga nisbatan, agar 
qonunda boshqacha qoida nazarda tutilmagan boʻlsa, tatbiq etiladi. Shuningdek, mediatsiya 
ishtirok etmayotgan uchinchi shaxslarning huquqlari va qonuniy manfaatlariga, jamoat 
manfaatlariga daxl qiladigan yoki daxl qilishi mumkin boʻlgan nizolarga nisbatan amal 
qilmaydi. 

Nizolarni mediatsiya yordamida hal qilishning bir qator afzalliklari mavjud. Jumladan, 
mediatsiya korporativ nizolarni hal qilishning boshqa usullari bilan taqqoslaganda 
afzalliklarga ega, yaʼni:

1) mediator nizoni oʻrganadi va tomonlarning pozitsiyasini himoya qilmagan holda ikkala 
taraf uchun ham maqbul yechimni taklif qiladi; 

2) mediatsiya nizo sud jarayonida hal qilinganga qaraganda ancha qisqa vaqt ichida 
amalga oshiriladi;

3) mediatorga toʻlovni toʻlash xarajatlari sud xarajatlaridan sezilarli darajada kam;
4) mediatsiya protsedurasi jarayonida toʻliq max�iylik kafolatlanadi (sud jarayoni, qoida 

tariqasida, ochiq tarzda). Mediator tomonlarning roziligisiz maʼlumotlarni oshkor qilish 
huquqiga ega emas;

5) mediatsiya jarayonida tomonlar oʻzaro munosabatlarni saqlab qolishi mumkin, bu esa 
tomonlarga kelajakda hamkorlikni davom ettirishga imkon beradi;

6) mediatorni nizo tomonlarining oʻzlari tanlash huquqi;
7) tomonlar protseduralar oʻtkaziladigan joy va vaqt haqida. Jarayonni amalga oshirish 

mediatsiya tomonlar mediatsiya protsedurasini amalga oshirish toʻgʻrisida bitim tuzgan 
paytdan boshlab yuzaga keladi;

8) mojaro tara�lari muzokaralar jarayoniga rozi boʻlmaslik huquqiga ega yoki nizoni hal 
qilishning boshqa usuliga murojaat qilishlari mumkin;

9) mediatsiya majburiy protsedura emas, ammo muzokaralar natijasi mojaro tara�lari 
uchun ijro mavzusi boʻlishi mumkin, masalan, shartnoma yoki kelishuv;

10) nizo boshlanishidan oldin vositachilik jarayonida tomonlar oʻz pozitsiyalarini yanada 
obyektiv va mustaqil tahlil qilishlari mumkin (Baybekova & Kalimullina, 2020).

Ikkinchi usul sud tartibida hal qilish. Korporativ nizoni hal qilishda mediatsiya natija 
bermasa, tomonlar sudga murojaat qilishlari mumkin. Sud korporativ nizolarni qonun 
hujjatlariga muvo�iq huquqiy tartib doirasida hal qilish imkonini beradi. Ayniqsa, tomonlar 
hakamlik muhokamasi toʻgʻrisidagi bandni oldindan kelishib olgan boʻlsa, hakamlik 
muhokamasi an’anaviy sud muhokamasiga qaraganda ancha moslashuvchan va tezkor boʻlishi 
mumkin. Sudyaning qarori odatda yakuniy hisoblanadi. Sud jarayoni sudya yoki sudyalar 
tomonidan qaror qabul qilingan holda sudga ishni taqdim etishni oʻz ichiga oladi. Sud jarayoni 
uzoq va qimmat boʻlishi mumkin, ammo nizoni aniq va majburiy hal qilishni taʼminlaydi. 
Korporativ nizolar sud tartibida bir necha turdagi sudlar, arbitraj, hakamlik va davlat sudlari 
tomonidan koʻrib chiqiladi.

Hakamlik sudlari fuqarolik-huquqiy munosabatlardan kelib chiquvchi nizolarni, shu 
jumladan, tadbirkorlik subyektlari oʻrtasida vujudga keluvchi iqtisodiy nizolarni hal etuvchi 
nodavlat tuzilmasi. Ushbu sudlar “Hakamlik sudlari toʻgʻrisida”gi Qonunga asosan, fuqarolik-
huquqiy munosabatlardan kelib chiquvchi nizolarni, shu jumladan, tadbirkorlik subyektlari 
oʻrtasida vujudga keluvchi iqtisodiy nizolarni hal etadi (Republic of Uzbekistan, 2006). 
Nizolar hakamlik sudlari tomonidan nizolashayotgan tomonlarning nizoning hakamlik sudi 
tomonidan koʻrilishiga oid oʻzaro kelishuvi asosida hal etiladi. Hakamlik sudining nizolarni 
koʻrib chiqishda quyidagi afzalliklarini sanab oʻtish mumkin:

- hakamlik sudyalarini va ularning sonini tomonlarning oʻzi tanlay oladi;
- sud muhokamasi tili va joyi oʻzaro kelishilishi mumkin;
- nizoni koʻrib chiqish muddatini belgilay oladi;
- hakamlik muhokamasi qoidalarini nizolashayotgan tomonlar belgilashi mumkin;
- hakamlik sudi tomonidan hakamlik muhokamasidagi ma’lumotlar sir tutiladi;
Xalqaro arbitraj sudlari – doimiy arbitraj muassasasi yoki muayyan nizoni hal qilish 

uchun tashkil etiladigan arbitraj sudi. Ushbu arbitr nizolar tara�lar oʻrtasida shartnomaviy 
xususiyatga ega yoki ega emasligidan qatʼi nazar, biror-bir aniq huquqiy munosabat bilan 
bogʻliq boʻlgan, ular oʻrtasida yuzaga kelgan yoki yuzaga kelishi mumkin boʻlgan barcha yoki 
muayyan nizolarni arbitrajga topshirish toʻgʻrisidagi kelishuvi asosida nizoni koʻrib chiqadi 
(Republic of Uzbekistan, 2021). Xususan, korporativ nizolarni arbitraj orqali hal qilishning 
qator oʻziga xos ijobiy xususiyatlari mavjud:

Nizoning xususiy va max�iyligi: odatda ochiq sud zallarida olib boriladigan sud 
muhokamasidan farqli oʻlaroq, yopiq eshiklar ortida oʻtkaziladigan shaxsiy jarayondir. Bu, 
ayniqsa, max�iy maʼlumotlar yoki xususiy tijorat sirlarini oʻz ichiga olishi mumkin boʻlgan 
korporativ nizolar uchun foydali boʻladi.

Moslashuvchanlik: arbitraj tomonlarga jarayonni oʻzlarining maxsus ehtiyojlari va 
talablariga moslashtirish imkonini beradi. Bunga tegishli soha yoki mavzu boʻyicha tajribaga 
ega arbitrni tanlash, ish yuritish vaqtini belgilash, hakamlik muhokamasi joyi va formatini 
aniqlash kiradi.

Yakuniylik: arbitraj qarorlari odatda yakuniy va majburiydir, yaʼni tomonlar arbitraj 
sudyasining qaroriga rioya qilishlari kerak.

Cheklangan apellyatsiya tekshiruvi: arbitraj qarorlari odatda faqat cheklangan apellyatsiya 
tartibida koʻrib chiqiladi. Arbitraj sudi tomonidan qoʻpol xato yoki notoʻgʻri xatti-harakat 
kuzatilmasa, ushbu sud qarorini bekor qilib boʻlmaydi. Bu tomonlar uchun koʻproq aniqlik va 
yakuniylikni taʼminlaydi (Ibratova, 2022).

Sud tartibida hal qilish usulida korporativ nizolar, agar boshqa tomon arbitraj, hakamlik sudi 
koʻrib chiqishiga yoki vositachilikka rozi boʻlmasa, davlat sudlarida ham hal qilinishi mumkin. 
Masalan, boshqaruv organlari harakatlarining qonuniyligi, aksiyadorlar yoki ishtirokchilarning 
huquqlarining buzilishi, umumiy yigʻilishlar qarorlarining qonunga mos kelmasligi toʻgʻrisidagi 
nizolar. Sud jarayonlari murakkab va uzoq davom etadi, bundan tashqari, sudning qarori 
ustidan shikoyat qilish imkoniyati mavjudligi nizoni hal qilish muddatini yanada uzoqlashtiradi. 
Jumladan, nizoni sud jarayonida hal qilish protsedurasi Iqtisodiy protsessual kodeks va boshqa 
normativ-huquqiy hujjatlarda belgilab qoʻyilgan tartibda amalga oshiriladi. Unda tomonlardan 
biri keltirilgan vajlarini isbotlash uchun harakat qilsa, ikkinchi tomon ham oʻz pozitsiyasida 
qatʼiy turadi. Nizoni sud jarayonida hal qilish katta miqdordagi davlat boji va boshqa xarajatlarni 
talab qiladi. Shuningdek, nizo bir necha sud jarayonlarida hal qilinadi, oqibatda esa subyektlar 
sud majlislari uchun soatlab vaqt ajratishlariga toʻgʻri keladi. Bundan tashqari, sud majlisi 
ochiq koʻrib chiqiladi. Bu esa korporatsiyada yuzaga kelgan muammoli vaziyat jamoatchilik 
muhokamasiga sabab boʻladi. Ammo nizoning sud majlisida koʻrib chiqilishining oʻz oʻrnida 
ijobiy tomonlari ham mavjud boʻlib, ular tomonlar oʻrtasida murakkab kelishmovchiliklarning 
qonuniy hal qilinishida samara beradi. Jumladan, sudning yakuniy qarori ijrosining muqarrarligi 
nizoning sudda hal qilinishi kafolati hisoblanadi. 

Stat.sud.uz saytida keltirilgan ma’lumotlarga koʻra, iqtisodiy sudlarda korporativ nizolarga 
oid koʻrib chiqilgan ishlarni tahlil qiladigan boʻlsak, korporativ nizolar sudlarda koʻrib 
chiqilishi dinamikasi oʻzgarib borayotgani eʼtiborimizni tortadi. Xususan, saytda keltirilgan 
maʼlumotlarga koʻra, korporativ nizolarga oid ishlar 2021-yilda 537 ta, 2022-yilda 591 ta, 
2023-yilda 504 ta, 2024 yilda 479 ta va 2025-yilda esa 527 tani tashkil qilmoqda. Bu esa bu 
turdagi nizolarga oid ishlarning koʻrib chiqilishi barqaror boʻlmasdan, yildan yilga koʻpayib 
borayotganidan dalolat beradi. Misol uchun, sudlarning qonuniy kuchga kirgan hujjatlari 
eʼlon qilinadigan public.sud.uz saytidagi maʼlumotlarga koʻra, 2026-yil 8-sentyabrga qadar 
respublikaning barcha iqtisodiy sudlarida jami 755 ta korporativ nizolarning koʻrib chiqilgan 
qarorlari joylashtirilgan. Albatta unda birinchi instansiyaning hujjatlaridan tashqari 
apellyatsiya va kassatsiya instansiyaning qonuniy hujjatlari joylashtiriladi, shunday boʻlsa-
da, bu maʼlumotlar asosida qolgan yillarga qaraganda korporativ nizolarning sudlarda 
koʻrilishi keskin koʻpayib ketganligini xulosa qilsak boʻladi. Bu esa korporativ nizolarga oid 
munosabatlarni tartibga solish zarurati yuzaga chiqqanligidan dalolat beradi.

Milliy huquq tizimida korporativ nizolarni hal qilish usullari oʻrganib chiqildi, shu 
oʻrinda “Chet el davlatlarida korporativ nizolar qanday hal qilinadi va qanday usullardan 
foydalaniladi?” degan savol tugʻiladi. Shu sababli ushbu sohada xorijiy davlatlar tajribasini 
oʻrganish maqsadga muvo�iq. Xususan, Germaniyada 2018-yilda korporativ nizolarni 
hal qilishga oid alohida qoidalar ishlab chiqilgan boʻlib, unga koʻra, korporativ nizolar 
tezlashtirilgan arbitraj, ekspert tomonidan tomonlarning nizoli vaziyatini koʻrib chiqish, 
mediatsiya, yarashtiruv kabi usullar sanab oʻtilgan (German Arbitration Institute, 2018). 
Singapurda esa korporativ nizolarni koʻrib chiqishning boshqa davlatlarda uchramaydigan 
boshqa usuli mavjud boʻlib, bu “SUD-MEDIATSIYA-SUD” usulidir (Singapore Courts, 
2024). Ya’ni nizoni sud muhokamasida koʻrishdan oldin nizoni hal qilish uchun tomonlar 
mediatsiyaga yuboriladi. Agar mediatsiya tuzishga erishilmasa, sud oʻz ishini davom ettiradi. 
Ushbu amaliyotni Oʻzbekiston qonunchiligiga kiritish maqsadga muvo�iq boʻlar edi. Bu koʻp 
nizolar ortiqcha vaqt, energiya va pul sar�lanmasdan hal etilishiga sabab boʻlar edi. 

Yuqoridagi oʻrganishlar natijasida korporativ munosabatlarni rivojlantirish va nizolarning 
oldini olish maqsadida quyidagi takli�lar ilgari suriladi:

Birinchidan, “Korporatsiya” tushunchasini Fuqarolik kodeksiga quyidagi mazmunda 
kiritish: “Korporatsiya ikki va undan ortiq shaxslar (ta’sischilar)ning ma’lum miqdorda oʻz 
mol-mulklari yoki mablagʻini qoʻshgan holda tadbirkorlik faoliyatini amalga oshirish yoki 
foyda olish maqsadida tashkil etilgan yuridik shaxsdir”. 

Bu orqali davlatimizda “korporatsiya” tushunchasining aniq ta’ri�i va ushbu 
munosabatlarning huquqiy negizi yuzaga kelib, korporativ munosabatlarning tartibga 
solinishiga olib keladi. Bundan tashqari, korporativ munosabatlarning qonun hujjatlari bilan 
tartibga solinishi korporativ sohaning yanada rivojlanishiga sabab boʻladi. 

Ikkinchidan, “Korporativ faoliyat” nomli korporatsiyaning tashkil etilishidan boshlab 
korporativ nizolarning hal etishini oʻz ichiga olgan normalar jamlangan korporativ 
munosabatlarni tartibga soluvchi qonun hujjatini ishlab chiqish lozim. Ushbu qonunda 
korporatsiya tushunchasi, korporativ munosabatlar, korporatsiyani tashkil etish asoslari, 
ta’sischilar hamda a’zolarning huquq va majburiyatlari, ulushlar, aksiyalar, obligatsiyalar, 
korporatsiyadagi shartnomaviy munosabatlar va boshqa masalalar yoritib oʻtiladi. Ushbu 
qonun hujjati orqali korporativ munosabatlar boshqa tadbirkorlik munosabatlariga oʻxshab 
tartibga solinadi, bu esa mahalliy va chet el investorlarining Oʻzbekistonda joylashgan 
korporatsiyalarda oʻz aksiyalari boʻlishiga qiziqishlarini orttiradi.

Uchinchidan, korporativ munosabatlarga ixtisoslashgan maxsus tashkilotlar faoliyatini 
tashkil qilish lozim. Bunda korporatsiyani tashkil etishdan boshlab unda yuzaga keladigan 
nizolarni hal etishgacha boʻlgan bosqichdagi masalalar tashkilot yuristlari va advokatlari 
koʻmagida tashkil etiladi. Oqibatda korporatsiyadagi huquqiy munosabatlar qonun 
hujjatlariga asoslangan holda tuzilishiga olib keladi. Bu esa kelajakda yuzaga kelishi mumkin 
boʻlgan nizoli holatlarning oldi olinishiga sabab boʻladi.

Toʻrtinchidan, korporativ nizolarni hal qilish usullaridan mediatsiya usulini amalga 
oshirishni majburiy qilish, ya’ni bu orqali nizolar sudning ish yurituviga yetib bormasdan 
hal boʻlishiga olib keladi. Bunda korporativ nizolar sud tartibida koʻrib chiqilishidan oldin 
mediatsiya tartib-taomillari amalga oshirilganmi yoki yoʻqligiga aniqlik kiritiladi va agar 
amalga oshirilmagan boʻlsa, sud tomonlarni mediatsiyaga yuboradi. Ushbu tartib orqali 
nizolar tez va samarali hal boʻlishi va kelajakdagi xarajatlar kamayishi hamda korporativ 
munosabatlar saqlanib qolishi mumkin.

Xulosa
Xulosa sifatida shuni ta’kidlash mumkinki, korporativ nizolarni hal qilishning tartib-

taomillari koʻp qirrali va murakkab jarayon hisoblanadi. Korporativ nizolar koʻpincha 
korporatsiyani ichki va tashqi boshqarishda yoʻl qoʻyiladigan xatolar sababli yuzaga keladi. 
Ushbu nizolarni toʻgʻri, samarali va manfaatli hal qilish nizo tara�laridan bilim va ishni puxta 
oʻrganishni talab qiladi. Aks holda, nizo manfaatli hal qilinmasligi mumkin. Shuningdek, 
nizolarni hal qilishda milliy huquqiy tizimdan toʻgʻri foydalanish muhim hisoblanadi, 
chunki bu korporativ nizolarni qonuniy jihatdan hal qilish va tashkilotlar oʻrtasida ijobiy 
munosabatlarni saqlab qolishga yordam beradi. Korporativ nizolarning oldini olish va 
ularni samarali hal qilish nafaqat tashkilotning ish samaradorligini yaxshilaydi, balki 
korporatsiyaning obroʻsiga putur yetkazmaydi. Mamlakatimizda korporativ nizolarni hal 
qilishning sudgacha boʻlgan usullarini qoʻllash orqali korporativ nizolar koʻpayishining oldi 
olinadi, shuningdek, korporativ nizolar vujudga kelgan taqdirda ham nizo tomonlari uni 
tez hamda vaqt va mablagʻni tejagan holda, oʻzaro munosabatlarni saqlab qolib hal qilishi 
mumkin boʻladi.

